
చంపూరామాయణము











	క.	
విలు కేలఁ బూని యత్యు, జ్జ్వలవిశిఖము ననలశిఖము సంధించె మహా

బలశాలి రామభద్రుం, డిల యద్రువన్ గిరులు గదల నినుఁడు వడంకన్.

	క.	
మున్నీటిమీఁద రాజుల, మన్నీఁ డిటు లస్త్ర మేయ మది నూహింపన్

మిన్నేటిబోటి క్రన్ననఁ, గన్నీటినెపాన నతనికడఁక మరల్చెన్.

	ఉ.	
భానునిభుండు రాఘవుఁడు బాణముఁ బూని యమోఘలాఘవుం

డై నిగిడింప నిశ్వసదుదంచితనక్ర మవక్రకుంభికుం

భీనససంప్రవిష్టగిరిమేదురకందర మయ్యె నమ్మహాం

భోనిధియంతరంబు పరిభూతరసాతలభాగ్విసారమై.

	క.	
జలరాశి తత్క్షణంబునఁ, బ్రళయానలబాడబాగ్ని భార్గవపరశూ

జ్జ్వలగరళతాప మోర్చి యు, జ్వలననిభాస్త్రంబువేఁడి సైఁపం డయ్యెన్.



	 41







	క.	
శరణం బని యాశరధియుఁ, దరుణతరశరవ్యథానిదానం బగుదా

శరథిం జేరెను లోకులు, పరుషకులిశపాతి ఘనునిఁ బ్రార్థింపరొకో.

	వ.	
ఇట్లు చేరి యారత్నాకరుండు నభోరత్నవంశ్యరత్నంబునకుఁ జిరత్నరత్నంబు లుపదగాఁ గొంచు వినీతవేషంబుతోఁ బరితోషంబుగ వినుతిఁ గావించి సేవించి దేవా తావకధనుస్సంహితామోఘవైధాత్రాస్త్రంబు వనచరధామం బగుమదంతర్వర్తిమరుసీమంబునం బ్రయోగింపుము, నియోగింపుము సేతునిర్మాణంబునకు విశ్వకర్మాత్మజు నేఁ బనివినియెద నని యంతర్హితుం డయ్యె నంత.

	చ.	
రవికులుపంపున న్వనచరచ్చట దెచ్చిన యాజగత్త్రయ

ప్రవితతమూలమధ్యశిఖరక్షితిభృత్తతి లోఁబడంగ న

ర్ణవము వహించెఁ గర్దమఘనత్వము తోడనె తన్మహాఝరీ

భువనభరంబుచే నహహ పూరితమయ్యె నశేషదిక్కులున్.

	చ.	
ద్రుతగతి వారిధిం బడియె దూరనిపాతవిశీర్ణవాశ్చర

ప్రతతివితీర్ణజీవనదబంధురగంధఘనౌషధు ల్విదా

రితధరణీవినిర్యదహిరేచితఫూత్కృతిజాతఖేదభా

గతులగుహాగృహాసికమహాహరు లౌగిరు లద్భుతంబుగన్.

	చ.	
ఉరుపడి గట్లు కైకొనుట యుంచు టమర్చుట యించుకేని యె

వ్వరికి నెఱుంగకుండఁ గరపాటవ మొప్ప నలుండు సేతు వ

చ్చెరువుగ సంఘటించె నది సీతకు భూమి యభీతిహస్తమున్

దురుసుగఁ జూచెనో యనఁగఁ దోఁచె వనేచరవీరకోటికిన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 19 అక్టోబరు 2020న 14:41కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

